
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

śrīgurupavanapurādhīśāya śrīkṛṣṇāya parabrahmaṇē namaḥ

śrī mēlpattūr nārāyaṇabhaṭṭatirēḥ kṛtiṣu

Á Á śrīmannārāyaṇīyē pañcāśaṃ
daśakam Á Á

This document has been prepared by

Sunder Kidāmbi

with the blessings of

śrī raṅgarāmānuja mahādēśikan

His Holiness śrīmad āṇḍavan śrīraṅgam



śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á śrīmannārāyaṇīyē pañcāśaṃ
daśakam Á Á

vatsāsuravadhavarṇanam, bakāsuravadhavarṇanaṃ ca

taralamadhukṛdvṛndē vṛndāvanē’tha manōharē
paśupaśiśubhiḥ sākaṃ vatsānupālanalōlupaḥ Á

haladharasakhō dēva śrīman vicēritha dhārayan
gavalamuralīvētraṃ nētrābhirāmatanudyutiḥ Á Á 50.1 Á Á

vihitajagatīrakṣaṃ lakṣmīkarāmbujalālitaṃ
dadati caraṇadvandvaṃ vṛndāvanē tvayi pāvanē Á

kimiva na babhau sampatsampūritaṃ taruvallarī -
saliladharaṇīgōtrakṣētrādikaṃ kamalāpatē Á Á 50.2 Á Á

vilasadulapē kāntārāntē
samīraṇaśītalē

vipulayamunātīrē gōva -
rdhanācalamūrdhasu Á

lalitamuralīnādaḥ sañcā -
rayan khalu vātsakaṃ

kvacana divasē daityaṃ vatsā -
kṛtiṃ tvamudaikṣathāḥ Á Á 50.3 Á Á

rabhasavilasatpucchaṃ vicchāyatō’sya vilōkayan
kimapi valitaskandhaṃ randhrapratīkṣamudīkṣitam Á

tamatha caraṇē bibhradvibhrāmayan muhuruccakaiḥ
kuhacana mahāvṛkṣē cikṣēpitha kṣatajīvitam Á Á 50.4 Á Á

nipatati mahādaityē jātyā durātmani tatkṣaṇaṃ
nipatanajavakṣuṇṇakṣōṇīruhakṣatakānanē Á

divi parimiladvṛndā vṛndārakāḥ kusumōtkaraiḥ
śirasi bhavatō harṣādvarṣanti nāma tadā harē Á Á 50.5 Á Á

surabhilatamā mūrdhanyūrdhvaṃ kutaḥ kusumāvalī
nipatati tavētyuktō bālaiḥ sahēlamudairayaḥ Á

jhaṭiti danujakṣēpēṇōrdhvaṃ gatastarumaṇḍalāt
kusumanikaraḥ sō’yaṃ nūnaṃ samēti śanairiti Á Á 50.6 Á Á

kvacana divasē bhūyō bhūyastarē paruṣātapē
tapanatanayāpāthaḥ pātuṃ gatā bhavadādayaḥ Á

calitagarutaṃ prēkṣāmāsurbakaṃ khalu vismṛtaṃ
kṣitidharagarucchēdē kailāsaśailamivāparam Á Á 50.7 Á Á

pibati salilaṃ gōpavrātē bhavantamabhidrutaḥ
sa kila nigilannagniprakhyaṃ punardrutamudvaman Á

dalayitumagāt trōṭyāḥ kōṭyā tadā’’śu bhavān vibhō
khalajanabhidācuñcuścañcū pragṛhya dadāra tam Á Á 50.8 Á Á

sapadi sahajāṃ sandraṣṭuṃ vā
mṛtāṃ khalu pūtanā -

manujamaghamapyagrē gatvā
pratīkṣitumēva vā Á

śamananilayaṃ yātē tasmin
bakē sumanōgaṇē

kirati sumanōvṛndaṃ vṛndā -
vanāt gṛhamaiyathāḥ Á Á 50.9 Á Á

lalitamuralīnādaṃ dūrānniśamya vadhūjanai -
stvaritamupagamyārādārūḍhamōdamudīkṣitaḥ Á

janitajananīnandānandaḥ samīraṇamandira -
prathitavasatē śaurē dūrīkuruṣva mamāmayān Á Á 50.10 Á Á
Á Á iti śrīmannārāyaṇīyē pañcāśaṃ daśakaṃ samāptam Á Á

